
Annwyl Glerc/Swyddog Ariannol Cyfrifol  

Archwiliad Cyfrifon 2020-21 
Ym mis Hydref 2020, cyhoeddais newidiadau i’m trefniadau archwilio ar gyfer 

cynghorau tref a chymuned ledled Cymru. Ceir manylion y trefniadau newydd yn 

https://audit.wales/cy/publication/trefniadau-archwilio-ar-gyfer-cynghorau-cymuned-

thref-yng-nghymru-yn-y-dyfodol. Mae’r trefniadau newydd hyn yn cynnwys math 

newydd o archwiliad sy’n cynnwys adolygiad manylach o drafodion ariannol 

cynghorau ar sail gylchol tair blynedd. Ym mis Rhagfyr 2020, hysbysais gynghorau 

pryd y byddai’r gofynion newydd hyn yn cael eu cymhwyso i’w harchwiliadau. 
Ers mis Rhagfyr, mae fy nghyflenwyr archwilio wedi tynnu fy sylw at ôl-groniad 

sylweddol o archwiliadau 2019-20 sydd i’w cwblhau ledled Cymru. 
Bu 2020 yn flwyddyn anodd oherwydd pandemig COVID-19 ac mae’r sector wedi 

cael ei daro’n arbennig o galed. Nid oedd llawer o gynghorau’n gallu cyfarfod am 

gryn amser ac achosodd hyn oedi sylweddol cyn paratoi cyfrifon 2019-20. Cafodd yr 

oedi hwn effaith wedyn ar gwblhau gwaith archwilio. Hysbyswyd y cynghorau ym mis 

Rhagfyr 2020. 
Ar ddechrau mis Ionawr, adroddodd fy nghyflenwyr archwilio nad oedd archwiliadau 

2019-20 ar gyfer bron i 200 o gynghorau wedi cael eu cwblhau ac nad oedd nifer 

sylweddol o’r rhain wedi darparu cyfrifon i’w harchwilio erbyn diwedd Rhagfyr 2020. 
Y prif reswm dros yr oedi cyn cyflwyno’r cyfrifon yw pandemig COVID-19 a chau 

cynghorau. Fodd bynnag, erys y gofyniad cyfreithiol i gynghorau baratoi cyfrifon, er 

bod gweithgareddau wedi cael eu cwtogi. At hynny, mae cyhoeddi cyfrifon 

archwiliedig yn rhan bwysig o’r fframwaith atebolrwydd cyhoeddus ar gyfer pob 

cyngor. 

Wrth ystyried y cyfyngiadau parhaus presennol, ystyriaf mai annhebygol yw y bydd 

llawer o’r cynghorau sy’n weddil  mewn sefyl fa i ddarparu cyfrifon 2019-20 i’w 

harchwilio cyn haf 2021. 
Felly, bydd mwy o faich ar y cynghorau hyn i baratoi cyfrifon ar gyfer 2019-20 a hefyd 

2020-21 yn ystod yr ychydig fisoedd nesaf. 
At hynny, mae cyflwyno trefniadau newydd ar hyn o bryd yn peri peth pryder ymysg 

clercod. Mae’r pryderon a fynegwyd yn cynnwys rhai ynghylch faint o waith 

ychwanegol y bydd yn rhaid iddynt ei wneud i glirio archwiliadau lluosog ynghyd â’r 

gweithdrefnau ychwanegol y bydd yn rhaid iddynt eu dilyn ar gyfer y trefniadau 

newydd. 
Er na ddylai’r trefniadau newydd, yn fy marn i, arwain at waith ychwanegol sylweddol 

gan glercod, mae hwn yn bryder a fynegwyd nifer o weithiau, a bydd angen mynd i’r 

afael ag ef drwy gyfathrebu ymhellach â’r sector. 
Er mwyn cynorthwyo’r sector yn ei gyfanrwydd i ddal i fyny, rwyf wedi penderfynu 

gohirio cyflwyno’r trefniadau newydd am flwyddyn. Felly, caiff y trefniadau newydd eu 

cymhwyso wrth archwilio cyfrifon 2021-22. 
Yn fy adroddiadau blynyddol blaenorol ar reolaeth ariannol a llywodraethu yn y 

sector, rwyf wedi tynnu sylw at ôl-groniad mewn cyfrifon a gyflwynwyd i’w harchwilio. 

Oherwydd y materion a nodwyd uchod, mae’r mater parhaus hwn wedi cynyddu’n 

sylweddol. 
Bydd gohirio cyflwyno’r trefniadau archwilio newydd yn lleihau’r pwysau ar 

gynghorau, ac yn rhoi cyfle i Archwilio Cymru weithio gyda chynghorau lle mae 

cyfrifon yn hwyr ac i egluro ymhellach a thawelu ofnau ynghylch y trefniadau newydd. 
Dros yr ychydig fisoedd nesaf, bydd fy nhimau archwilio yn cysyl tu â chynghorau 

unigol i wneud trefniadau ar gyfer cwblhau archwiliadau 2019-20 a blynyddoedd 

blaenorol ochr yn ochr ag archwilio cyfrifon 2020-21. Mae’n bwysig i bob cyngor yr 

effeithir arno ddefnyddio’r amser hwn i ddal i fyny. Fy mwriad i yw bod wedi cwblhau 

hyd at a chan gynnwys archwiliadau 2020-21 ar gyfer pob cyngor yng Nghymru 

erbyn diwedd Rhagfyr 2021. 
Yn gywir 

 

ADRIAN CROMPTON 

Archwilydd Cyffredinol Cymru 

